TITO

Sama ni Timoteo, kaabag ni Pablo si Tito nga gitudlo sa Simbahan aron pag-alagad sa Ebanghelyo. Nagduaw siya sa mga simbahan dala ang awtoridad ni Pablo.

Mubo lang ang mga komentaryo ining sulata kay susama ra ni sa duha ka sulat alang ni Timoteo.

1 1 Gikan ni Pablo, sulugoon sa Diyos ug apostol ni JesuCristo nga nag-alagad sa piniling katawhan sa Diyos aron makatoo sila ug makahibalo sa kamatuoran ug sa kadiyosnon. 

2 Ang kinabuhi nga atong gipaabot dugay nang gisaad sa Diyos nga dili mamakak. 3 Sa pag-abot sa gitakdang panahon, gipahibalo ni pinaagi sa mensahe nga gisalig niya kanako, ug pinaagi sa sugo sa Diyos nga atong Manunubos. 

4 Mga pangomusta nimo, Tito, ang tinuod kong anak sa pagtoo nga atong gisalohan. Ang grasya ug kalinaw manaa unta nimo gikan sa Diyos nga Amahan ug ni Cristo Jesus nga atong Ginoo. 

Sa mga pangulo sa simbahan 

• 5 Gibilin tikaw sa Creta. Gusto kong ayohon mo ang kahiwian dinha. Pagtudlog mga pangulo sa kada lungsod sumala sa akong gitugon. 6 Kinahanglan nga walay ikasaway nila ug kas-a ra maminyo, kansang mga anak magtotoo sab. Dili sila kapasanginlan sa pagkadaotag binuhatan ug dili sila masupilon. 7 Ang magbalantay (o obispo) maoy tinugyanan sa balay sa Diyos. Kinahanglang walay ikasaway niya. Dili garboso. Dili init og ulo. Dili sobra kahilig sa bino. Dili palaaway o hakog sa ganansiya. 

8 Hinunoa, maabiabihon siya. Mahigugmaon sa maayo. Maalamon, tarong, matinud-anon ug makapugong sa kaugalingon. 9 Puy-an niya ang mensahe sa pagtoo sama sa gitudlo kaniya. Sa ingon, sa iya nang panahon, makatudlo siyag maayong pagtulon-an ug makasumpo sa mosupak ini. 

10 Nasayod ka nga dunay daghan nga may hunahunang masinupakon. Mga tabitabian. Malimbongon, ilabi na ang pundok sa mga tinuli. 11 Kinahanglang pahilomon sila kon ugaling nagsuroysuroy ug nagsamuksamok sa tibuok kabanayan. Nagtudlo silag mga butang nga dili angayng itudlo tungod sa hugawng ganansya. 12 Bisan ang taga Creta, usa sa ilang mga propeta, miingon: “Ang mga Cretano bakakon sa tanan. Daw mga hayop sila nga bangis. Tapolan ug dagkog kaon.” 13 Tinuod ni. Busa, ayoha silag kasaba kon gusto ka nga makabaton silag maayong pagtoo. 14 Inay magpatalinghog sa minamaomaong sugilanon sa mga Judio ug sa mga batasan sa misalindot sa kamatuoran. 

15 Sa mga putli, ang tanan pulos putli. Sa mga tikasan ug walay pagtoo, hugaw ang hunahuna ug konsensya. 16 Nagpakaaron-ingnon sila nga nakaila sa Diyos, apan nagsalikway diay sa ilang binuhatan. Salawayon sila, masinupakon ug dili angayng mobuhat sa bisag unsa nga maayong buhaton. 

Mga tawong kasaligan 

2 • 1 Lig-ona ang maayong pagtu lon-an pinaagi sa mga pulong. 2 Sultihi ang mga lalaking hamtong nga magmaligdong sila, seryoso, maalamon, may maayong pagtoo, mahigugmaon ug makanunayon. 

3 Ingon sab ana ang mga babaye. Kinahanglan nga ang ilang panglihuklihok haom sa mga babayeng balaan. Dili tabian ni moinom og bino. 4 Isip maayong magtatambag, tudloi ang batan-ong kababayen-an sa paghigugma sa ilang bana ug mga anak. 5 Magbinuotan sila ug magpabiling putli, mag-atiman sa panimalay ug masinugtanon sa bana, basig atakihon ang atong pagtoo. 

6 Dasiga ang batan-ong kalalakin-an sa pagpugong sa kaugalingon. 7 Hatagi silag panig-ingnan: ang kaugalingong binuhatan. Himoa nga matinud-anon ug madasigon ang imong pagpanudlo ug 8 walay masaway sa imong wali. Ining paagiha ang kaatbang mobatig kaulaw. Wala silay ikasulti batok nimo. 

9 Tudloi ang mga ulipon sa pagpaubos sa ilang agalon. Maghatag silag katagbawan sa tanang higayon ug sa tanang butang sa pag-alagad, inay makiglantogi. 10 Dili sila mangawat, hinunoa kasaligan. Niining paagiha, makadani sila sa matag usa sa pagdayeg sa pagtulon-an sa Diyos nga atong Manluluwas. 

11 Ang Diyos nga Manluluwas nagbutyag sa mahigugmaong laraw alang sa tanan. 12 Nagtudlo siya sa pagsalikway sa pagkinabuhi nga dili makidiyosnon ug sa kalibotanong kahakog; sa pagkinabuhi ining kalibotana isip mga tawong kasaligan, tarong ug nag-alagad sa Diyos. 13 Samtang nagpaabot ta sa gilaomang kalipay – ang mahimayaong pagpadayag sa gamhanang Diyos ug Manluluwas, si Cristo Jesus. 14 Gihatag niya ang kaugalingon alang nato aron malukat ta sa tanang daotan, ug mahinlo ang katawhan nga buot niyang maangkon; hinalad alang sa maayo. 

15 Itudlo ni. Dasiga sila ug pamadlong sa tibuok gahom. Ayawg tugot nga may mobiaybiay nimo. 

3 • 1 Pahinumdomi ang mga magto too nga magmasinug-tanon sila sa mga punoan ug sa awtoridad. Magmatinahuron ug maghimo sila sa kinaugalingong paningkamot sa pagbuhat og maayo. 2 Sultihi sila sa dili pagpanginsulto ni bisag kinsa. Dili sila palaaway. Hinuon, aghop ug masinaboton sa tanan. 

3 Buang sab ta kaniadto, masinupakon ug nasalaag; naulipon sa atong mga pangandoy ug nangita sa bisag unsang matang sa kalingawan. Nagpuyo ta sa kasina ug kadaotan. Nasilag ug gikasilagan nato ang usag usa. 4 Apan ang Diyos nagpakita sa dakong kaayo ug gugma alang sa katawhan. 5 Giluwas ta niya, dili tungod sa maayo tang binuhatan kondili, sa kaugalingon niyang kaluoy. Gipakatawo ta niyag usab sa bunyag ug gibag-o sa Espiritu Santo 6 nga gibubo kanato diha ni Cristo Jesus, atong Manluluwas. 7 Sa grasya sa Diyos gibalaan ta niya. Naglaom ta karon sa kinabuhing walay kataposan, ang atong kabilin.

• 8 Mao ni ang kamatuoran. Gusto ko nga padayonon ninyo kining mga butanga. Kay ang mitoo sa Diyos manghawod sa mga maayong buhat. Mao ni ang mahinungdanon ug mabungahon alang nato. 9 Likayi ang binuang nga pakiglantogi, ang pagdukiduki bahin sa kaliwatan, ang pag-away-away mahitungod sa Balaod. Wala niy kapuslanan ug dili mahinungdanon. 

10 Kon may mopasiugdag mga sekta sa simbahan, pasidan-i siya sa makausa ug unya, sa makaduha. Kon magpadayon siya, pahilayo niya. 11 Nasayod ka nga kining tawhana nasalaag ug makasasala. Siyay nagsilot sa kaugalingon. 

12 Kon ikapadala na nako dinha si Artemas ug Tikico, aria ko sa Nicopolis sa labing madali. Nakahukom ko sa pagpalabay sa tingtugnaw didto. 13 Paningkamoti kutob sa imong mahimo nga makapanaw na si Zemas, ang abogado, ug si Apolo. Siguroha nga duna sila sa tanang gikinahanglan. 14 Ang atong katawhan mohawod sa pagbuhat og maayo ug pag-atiman sa mapilitong panginahanglan, inay magpabilin nga walay mga buhat ug kapuslanan. 

15 Nangumosta ang tanan kong kauban. Ipangumosta pod ko sa nahigugma nato sa pagtoo. 

Ang grasya manaa unta ninyong tanan.

• 1.5 Giorganisa ni Tito ang mga simbahan sa Creta ug nagtudlo siyag mga Pangulo sa matag syudad.

Wala ta masayod kon ang pagkaObispo (inspektor) gihatag ba sa tanang magulang o presbitero, o gigahin ba alang sa mga pangulo nga hapsayng modumala sa katilingban. Wala madugay, usa na lang ka obispo ang gitugyanan sa tibuok katilingban. Sa nangamatay na ang mga apostol, ang mga obispo nahimong mga tinugyanan, ug gidumala nila ang simbahan sa mao rang awtoridad sa mga apostol.

Ang gipamulong dinhi ni Pablo bahin sa mga kinahanglanon aron mahimong presbitero o obispo, susama ra sa nahisgotan na sa unang sulat kang Timoteo. Naghisgot siya ining mosunod:

– kas-a ra maminyo (b. 6). Dili kinahanglang magminyo; apan mahimo kon kausa ra. Ang mga lalaki nga insaktog pangidaron, bisag minyo, maordinahan. Apan dunay kristyanos nga nakigbulag sa kapikas, ug makapila na maminyo sa pagano pa sila.

– …walay ikasaway (b. 7). Dili lang sa pagkatawo, apan sa pamilya ug kagahapon. Kining maong panginahanglan naghatag og katarongan sa mosunod:

– …maabiabihon…(b. 8). Ang simbahan labaw sa kapunongan, kay kahiusa ni. Busa, hatagag pagtagad ang tanan aron dili mobati nga langyaw, sulod sa pinuy-anan sa presbitero ug sa obispo; sa samang higayon magmatinagdanon siya sa kaigsoonan ug pangulo gikan sa ubang lugar aron naay panaghiusa ug pagsinabtanay tali sa lainlaing katilingban.

• 2.1 Ang unang parapo nagpahinumdom sa mga responsabilidad sa lainlaing pundok nga naglangkob sa katilingban. Ang “mahigugmaon ug makanunayon sa hustong pagtulon-an” mobungag kaayo, kaligdong ug kaugdang.

Ang Diyos nga Manluluwas. Gibalik ni Pablo ang dugokan sa kristohanong mensahe: gasa ni sa Diyos busa, angay nga mamungag kaayo ug pasig-uli ug mopalayo sa mga tawo sa kahakog nga nakagapos nila.

Gihatag niya…(b. 14). Sama ni sa Ef 5:25 ug 1 Cor 11:25. Ang nag-unang tuyo sa pagpasakit ni Jesus mao ang pagputli sa maiyang katawhan. Gani diha sa pagtutok ni Jesus inanay tang mahilayo sa kadaotan ug kabangis nga nia nato.

Nagtudlo siya…(b. 12). Ang Diyos magputli sa atong katuyoan ug kasingkasing.

– Kasaligan, kay ang pagpuyo sa kristohanong pagkinabuhi magdala sa kinaiyang ugdang ug matinud-anon.

– Kasaligan pinaagi, una sa tanan, sa katarong atubangan sa Diyos.

– Tarong ug nag-alagad sa Diyos, kay ang magtotoo naghalad sa kaugalingon sa Diyos.

• 3.1 Samtang nagsulti si Pablo sa unang kristyanos, gihatagan niyag dakong gibug-aton ang kabag-ohan nga gikinahanglan sa nakabig; ang pagkakristyanos mosalikway sa daang kinabuhi. Apan sa paglabay sa kaliwatan, dihang gitukod ang simbahan sa nagkalainlaing lalawigan sa Romanong Imperyo, ang paglaom sa duol nang pagbalik ni Jesus, nagkaawop. Mao nga aron molahutay ang Simbahan, importanti nga ang kristyanos magpakita isip modelo sa hapsay ug tarong nga kinabuhi. Kay ang kamasunoron mao man ang sumbanan sa kinabuhi sa pamilya ug katilingban busa, kusganong giawhag ni Pablo nga ang magtotoo kinasingkasing nga mosunod sa bisag unsang bahin sa kinabuhi nga wala masupak sa pagtoo.

Mao gihapon ni ang giawhag sa 2:5 ug 2:10 ug sa 1 Tim 2:2 ug 2:11.

• 8. Ang pulong “mga sekta” nga gigamit ni Pablo (b. 10) sama ra sa pulong erehes. Imbis dawaton ang pagtoo sumala sa gitudlo sa Simbahan, ang erehes buot mamili sa gitoohang importanti ug nagustohan. Gisalikway ang ubang mensahe, mibiya sa simbahan ug naghimog kaugalingong pundok uban sa mga tinun-an. Mas gipalabi ang kaugalingong pangagpas kay sa pagtulon-an sa Simbahan. Nawad-an siyag lawom nga pagsabot sa pagtoo, mibulag sa kahiusa ug gihukman ang kaugalingon bisag gihuptan pa niya ang ubang bahin sa mensahe.

